
މަރުވިއްޔާ ޝަރަފުގައި މަރުވާނަން،
މަރުވާވަރަށްވެސް ލޯބިވޭ

މޮޔަވިއްޔާ އަސަރުގައި މޮޔަވާނަން،
މޮޔަވާވަރަށް ވެސް ލޯބިވޭ

ކަނޑުގަދަ ތަޖުރިބާ ގިނަދުތުރެއްމީ،
އަޑުއުފުލަން ކިހާމޮޅު ވަޢުދެއްމީ

ކަނޑުވަންޏާ ކަނޑަންވެސް އެރިފާނަން،
ކަނޑުވާ ވަރަހާވެސް ލޯބިވޭ

ނުނިދޭނީ ހަނދާންތައް އާވީމާ،
ތުނިކަރުދާހުގައި ހުޅު ރޯވީމާ

ނުނިދެންޏާ މަށެއްވެސް ނުނިދާނަން
ނުނިދޭވަރަށް ވެސް ލޯބިވޭ

ބޮސްދޭތޯ ބިރެއްނެތި ހިތްތެޅެނީ،
ގޮސްއައިސް އުޅުމުގައިވެސް މޭތެޅެނީ
ބޮސްދެންޏާ ލޮލަށްވެސް ބޮސްދޭނަން

ބޮސްދޭ ވަރަށްވެސް ލޯބިވޭ

ނުކެވޭފަދަ އަލާމާތްތައް ފެނުނަސް،
ނުކެރޭހާލުގައި ތެދުވަން ޖެހުނަސް
ނުކެވެންޏާ ނުވައިވެސް އުޅޭފާނަން

ނުކެވޭ ވަރަށްވެސް ލޯބިވޭ

ގިސްލާވަރުކަމެއް ހަމަނުކުރާނަން،
ޖިސްމާހެދި މުޅިން ގުރުބާން ވާނަން

ގިސްލަންޏާ ރޮމުންވެސް ގިސްލާނަން،
ގިސްލާ ވަރަށްވެސް ލޯބިވޭ

ދަތިހާލަށް މިތާ ކެތްކުރެވޭނޭ،
ކަތިލާކަށް ހިތެއްވެސް ނުރުހޭނޭ

ކަތިލަންޏާ މިނަންވެސް ކަތިލާނަން،
ކަތިލާ ވަރަށްވެސް ލޯބިވޭ

އުދުހޭ މޮޅުޚިޔާލީ އުދުހުމަކުން،
އެދުހޭތީ ފެނިއްޖޭ ހުވަފެނަކުން

އުދުހެންޏާ އެހެންވެސް އުދުހޭނަން،
އުދުހޭ ވަރަށްވެސް ލޯބިވޭ


